
SUĠĠERIMENTI

Il-Kumitat għall-Affarijiet Barranin jistieden lill-Kumitat għall-Affarijiet Kostituzzjonali, 
bħala l-kumitat responsabbli, biex jinkorpora s-suġġerimenti li ġejjin fil-mozzjoni għal 
riżoluzzjoni tiegħu:

1. Ifakkar li l-irwol tal-Unjoni Ewropea bħala attur globali żdied tul dawn l-aħħar għaxriet 
ta’ snin u li jinħtieġ approċċ ġdid jekk l-UE għandha taġixxi b’mod kollettiv u taffronta l-
isfidi globali b’mod koerenti, konsistenti u effiċjenti;

2. Jilqa’ b’sodisfazzjon ir-riżultat tar-referendum Irlandiż, ħaġa li twitti t-triq biex titkompla 
sal-aħħar il-proċedura għar-ratifika tat-Trattat ta’ Lisbona u t-twaqqif ta’ struttura 
istituzzjonali ġdida, inkluż President permanenti tal-Kunsill Ewropew, li jkun jiżgura 
rappreżentanza esterna tal-UE dwar kwistjonijiet li jirrigwardaw il-politika komuni tagħha 
dwar l-affarijiet barranin u s-sigurtà (CFSP), u l-post il-ġdid ta’ Rappreżentant Għoli tal-
Unjoni għall-Politika tal-Affarijiet Barranin u tas-Sigurtà, li jkun jaġixxi/tkun taġixxi 
wkoll bħala Viċi-President tal-Kummissjoni Ewropea; jinnota li r-Rappreżentant Għoli se 
jkun mogħti l-mandat mill-Kunsill biex imexxi s-CFSP tal-Unjoni u biex jagħmel proposti 
għall-iżvilupp ta’ dik il-politika u li l-unità, il-konsistenza u l-effikaċja tal-azzjoni esterna 
tal-Unjoni se jkunu żgurati mill-Kunsill u mir-Rappreżentant Għoli; ifakkar li, fit-twettiq 
tal-mandat tiegħu/tagħha, ir-Rappreżentant Għoli se jiġi assistit/tiġi assistita mis-Servizz 
Ewropew għall-Azzjoni Esterna (EEAS);

3. Jenfasizza l-fatt li l-Parlament Ewropew talab b’mod konsistenti li jinħoloq servizz 
diplomatiku Ewropew komuni, li jkun adattat għall-irwol internazzjonali tal-Unjoni, u li 
se jżid il-viżibilità tal-Unjoni u jtejjeb il-kapaċità tagħha li taġixxi b'mod effettiv fl-arena 
internazzjonali; jistieden lill-Kunsill, lill-Kummissjoni u lill-Istati Membri biex jaħtfu l-
opportunità offruta mit-twaqqif tal-EEAS biex joħolqu politika barranija aktar koerenti, 
konsistenti u effettiva;

4. Filwaqt li jqis il-fatt li l-Parlament Ewropew se jkun ikkonsultat dwar it-twaqqif tal-
EEAS, u minħabba l-konsegwenzi baġitarji, jemmen li djalogu bikri u sustantiv mal-
Parlament huwa essenzjali li jsir sabiex iseħħ proċess ta’ tibdija effettiv tal-EEAS u biex 
ikun żgurat li jirċievi r-riżorsi finanzjarji meħtieġa;

5. Jistieden lir-Rappreżentant Għoli biex joffri/toffri l-proposti tiegħu/tagħha mill-aktar fis 
possibbli; jinsisti li għandu jkun hemm konformità mal-prinċipji li ġejjin:

(a) l-EEAS għandu jiġi stabbilit u strutturat fi ħdan il-qasam tar-responsabilità 
amministrattiva u baġitarja tal-Kummissjoni filwaqt li jwettaq b'fedeltà il-mandat 
mogħti lilu mit-Trattat biex jassisti lir-Rappreżentant Għoli fit-tmexxija tal-politika 
komuni barranija u ta’ sigurtà tal-Unjoni f’isem il-Kunsill;

(b) l-EEAS irid jintriga mis-CFSP u mill-politika komuni tas-sigurtà u d-difiża (CSDP) u 
mill-kompiti u l-politiki li attwalment huwa intrigat minnhom id-Direttorat Ġenerali 
għar-Relazzjonijiet Esterni (DĠ Relex) fil-Kummissjoni; barra minn hekk, ir-
Rappreżentant Għoli għandu jippreżenta/għandha tippreżenta proposta komprensiva 
dwar kif politiki esterni maġġuri oħra marbuta mal-azzjoni se jkunu organizzati fl-

istruttura istituzzjonali l-ġdida; it-tkabbir, il-kummerċ, l-iżvilupp u l-għajnuna 
umanitarja flimkien jikkostitwixxu parti sostanzjali mill-ġabra ġenerali tal-politiki 
esterni tal-UE; hemm raġunijiet konvinċenti biex fis-servizz il-ġdid tiġi inkluża l-
politika tal-iżvilupp;

(c) l-EEAS irid jinkludi l-unitajiet tal-immaniġġjar tal-kriżijiet militari u ċivili fi ħdan is-
segretarjat tal-Kunsill, anke jekk għall-persunal militari l-istruttura tal-kmand u tal-
organizzazzjoni jista’ jkun li jkollhom ikunu differenti minn dik li hemm għall-
persunal ċivili; l-iskambju tal-analiżi tal-intelliġenza tal-parteċipanti fi ħdan l-EEAS 
huwa ta' importanza vitali sabiex ir-Rappreżentant Għoli jkun assistit/tkun assistita 
fit-twettiq tal-mandat tiegħu/tagħha tat-tmexxija ta’ politika esterna koerenti, 
konsistenti u effiċjenti tal-Unjoni; 

(d) ir-Rappreżentant Għoli għandu jagħti/għandha tagħti attenzjoni partikulari lill-
kwistjonijiet ta’ reklutaġġ u ta’ staff, peress li l-EEAS se jiġbor fih staff mill-
Kummissjoni, mill-Kunsill u mill-Istati Membri; biex l-EEAS isir servizz 
diplomatiku professjonali se jkun jinħtieġ li jkollu riżorsi u staff adegwati fuq il-bażi 
tal-mertu u b’kunsiderazzjoni għall-proċeduri tal-għażla xierqa u bilanċ ġeografiku 
adegwat;

(e) id-diplomatiċi u l-istaff tal-Istati Membri li jkunu ġejjin mill-Kummissjoni u mill-
Kunsill għandu jkollhom status u rwol ekwivalenti, u għandhom ikunu suġġetti 
għall-istess kundizzjonijiet tal-impjieg, kemm jekk ikunu ssekondati, aġenti 
temporanji jew uffiċjali tal-UE;

(f) il-bini ta’ “esprit de corps” (sens ta’ lealtà bejn il-partijiet) permezz ta’ taħriġ 
konġunt u żvilupp professjonali huwa essenzjali għall-objettiv fundamentali tal-
EEAS li joħloq qafas ta’ diplomazija integrata li jkun jiġbor flimkien livelli ta’ 
diplomazija kemm nazzjonali kif ukoll Ewropej; bil-għan li fir-relazzjonijiet 
internazzjonali tal-UE tiġi żviluppata kultura diplomatika Ewropea komuni, se jkunu 
meħtieġa programmi ta’ taħriġ konġunti u sillabu diplomatiku komuni; il-miżuri u n-
netwerks tat-taħriġ eżistenti taċ-ċentri ta’ taħriġ diplomatiku jistgħu jinġabru 
flimkien b’mod siewi f’Akkademja Diplomatika Ewropea;

6. Filwaqt li d-delegazzjonijiet tal-Unjoni Ewropea se jkunu parti integrali mill-EEAS, u 
filwaqt li huma għandhom jieħdu l-istruzzjonijiet tagħhom mir-Rappreżentant Għoli u 
jkunu suġġetti għas-superviżjoni tiegħu/tagħha u għandhom jappartienu b'mod 
amministrattiv lill-Kummissjoni, jistieden lir-Rappreżentant Għoli li jmiss biex jimpenja 
ruħu/timpenja ruħha li jgħarraf/tgħarraf lill-Kumitat tal-Parlament dwar l-Affarijiet 
Barranin rigward il-ħatriet tiegħu/tagħha għal pożizzjonijiet għolja fl-EEAS u biex 
jaqbel/taqbel li l-kumitat imexxi sessjonijiet ta' smigħ flimkien ma' dawk li huma 
nnominati, jekk il-kumitat jiddeċiedi li hekk għandu jsir; jitlob ukoll li r-Rappreżentant 
Għoli li jmiss jimpenja ruħu/timpenja ruħha fl-innegozjar mill-ġdid tal-ftehima 
interistituzzjonali attwali mal-Parlament Ewropew, b’mod partikulari dwar l-aċċess għal 
tagħrif sensittiv u kwistjonijiet oħra li huma relevanti għal koperazzjoni interistituzzjonali 
mingħajr intoppi;

7. Jinnota li, filwaqt li d-delegazzjonijiet tal-UE f’pajjiżi terzi se jikkumplementaw ir-

rappreżentanzi diplomatiċi eżistenti tal-Istati Membri, se jkun hemm possibilitajiet ta' 
gwadann fl-effiċjenza fuq medda twila ta’ żmien fil-ġejjieni, peress li d-delegazzjoni 
ġejjiena tal-UE f’ħafna każi tkun tista’ tieħu f’idejha s-servizzi konsulari u tittratta 
kwistjonijiet tal-viża ta’ Schengen;

8. Jistieden lill-Kummissjoni, lill-Kunsill, lill-Istati Membri u lir-Rappreżentant Għoli li 
jmiss biex jimpenjaw ruħhom biċ-ċar għal pjan komprensiv u ambizzjuż għat-twaqqif tal-
EEAS, peress li approċċ gradwali u li jimxi pass pass jista’ jwassal għal inkonsistenzi u 
ħela ta’ riżorsi;

9. Itenni d-determinazzjoni tiegħu li jeżerċita l-poteri baġitarji tiegħu għal kollox f’rabta ma’ 
dawn l-innovazzjonijiet istituzzjonali; jenfasizza li l-aspetti kollha tal-arranġamenti ta’ 
finanzjament għall-EEAS iridu jibqgħu taħt is-superviżjoni tal-awtorità baġitarja skont it-
Trattati;


